Bethan Teify

Ymweld â’r byd 10

EL SALVADOR Ydych chi’n credu mewn gweddïo?
Roedd Leticia Ramirez wedi mynd yn ôl i’w thref enedigol yn El Transito achos bod ei gŵr yn ei churo. Roedd hi wedi cyrraedd yno gyda’i thri o blant, Alex (7), Edwin (5), Wendy (1) a bocs o ddillad.  Dim byd arall.

Roedd y dre wedi diodde effeithiau rhyfel cartre am 12 mlynedd.  Roedd tlodi, newyn a phroblemau iechyd difrifol yno, ond o leia doedd ei gŵr ddim yno.  Dwedodd ffrind wrthi bod lle yn y gymuned oedd yn helpu plant. Prosiect bach mewn eglwys o’r enw Campamento de Dios oedd hwn.  Doedd hi’n gwybod dim amdano ond roedd hi eisiau help, felly penderfynodd anfon Alex yno.

Un diwrnod fisoedd yn ddiweddarach, rhedodd Alex i mewn i’w bwthyn bach yn gyffro i gyd a gweiddi: “Mam, Mam, dysgon nhw i fi sut i weddïo!” Roedd Leticia’n syn.  Roedd hi wedi clywed am Dduw ond doedd hi erioed wedi gweld neb yn gweddïo.

“Sut mae gweddïo?”  gofynnodd. 

Gosododd y bachgen ei ddwy law at ei gilydd, cau ei lygaid a dechrau siarad. Doedd hi ddim yn deall beth oedd Alex yn ei wneud, ond yn ei chalon roedd hi’n teimlo bod rhywbeth da yn dechrau digwydd i’w theulu.

Fisoedd yn ddiweddarach, ar ôl i’w mab arall Edwin ymuno â ‘r prosiect hefyd, penderfynodd Leticia y byddai’n mynd i helpu yn y cantîn.  Roedd eisiau dweud diolch am beth roedd y prosiect yn ei wneud dros ei phlant.  

Wrth iddi olchi’r llestri yno un dydd, clywodd y gweinidog yn dweud wrth y plant am Iesu Grist yn marw drostyn nhw er mwyn eu gwneud yn iawn gyda Duw.  Pan ofynnodd a oedd unrhyw un eisiau rhoi eu bywyd nhw i’r Iesu rhedodd allan o’r gegin gyda dagrau yn ei llygaid a gweiddi “ Fi! Fi! ”.

Dyw pethau ddim wedi bod yr un fath i’r teulu ers hynny.

Mae Leticia’n aelod o staff y prosiect erbyn hyn.  Mae Edwin yn astudio ieithoedd, Wendy’n helpu pobl ifanc y prosiect ac Alex, y bachgen bach roedd gweddïo mor gyffrous iddo 16 o flynyddoedd yn ôl, yn astudio i fod yn feddyg.  “Dw i ishe dod yn ôl i El Transito i helpu plant, fel y gwnaeth y prosiect fy helpu i.  Dw i’n gwybod y bydd Duw yn fy helpu i wneud hyn.”

Gweddïwn,

Diolch Arglwydd dy fod ti’n caru pobl dlawd y byd ac yn ateb eu gweddïau wrth iddyn nhw ddod atat ti yn enw Iesu Grist. Helpa ni i feddwl am bŵer gweddi heddiw.  Amen.

